
Članak  Visokog  predstavnika,
Paddy  Ashdown-a  za
Osloboodjenje
Subota je izborni dan  – od nedjelje pa nadalje, svaki dan u
naredne četiri godine, živjet ćemo sa posljedicama onoga što
smo izabrali 5. oktobra.

U toku ove četiri godine odlučit će se o budućnosti ovoga
regiona.  Do narednih izbora, Slovenija će biti u Evropskoj
Uniji a Hrvatska na njenim vratima.  Gdje će biti BiH zavisi o
vlastima koje izaberete u subotu.

Prema tome, ovaj vikend je važan.

Ja sam u nekoliko proteklih sedmica obilazio zemlju i direktno
razgovarao sa biračima.  Jasno sam im stavio do znanja da ne
podržavam pojedinačne kandidate niti stranke, nego programe i
djela. 

Za reforme nema alternative.  Jasno je da ako nastavimo raditi
ono što radimo, dobijat ćemo ono što imamo sad.

Izbor u subotu je jasan: reforma ili promašaj. 

Hoće li Bosna i Hercegovina u naredne četiri godine sa svojim
susjedima krenuti prema Evropi, privući investicije, stvoriti
nova radna mjesta, izgraditi nove škole i bolnice, boriti se
protiv  bezakonja  i  korupcije?   Ili  će  ova  zemlja  postati
ustajala  balkanska  baruština,  zapuštena  u  siromaštvu  i
kriminalu?

Naravno,  reformski  kurs  je  popularan,  i  u  toku  nekoliko
proteklih mjeseci političari su sa entuzijazmom poredali iza
njega.  Ali birači imaju pravo na skepticizam.  Krajnji test
je sljedeći:  Da li pričaju o budućnosti a ne o prošlosti?  Da

li nude praktičan put naprijed koji će vašoj djeci osigurati
ono što im treba?  I jesu li spremni da sarađuju sa svim
narodima u Bosni i Hercegovini da bi to postigli?

Kada govorim o reformi, ja ne govorim o nejasnim težnjama ili
generalnim principima.  Ja govorim o praktičnim programima
koji će, ako se provedu, svim građanima ove zemlje donijeti
bolji život.

Kada sam došao u BiH i počeo raditi ovaj posao, 27. maja, ja
sam jasno naveo svoje prioritete: prvo pravda, zatim posao,
putem reforme.

Parametri ovakvog programa reformi postavljeni su sporazumima
zaključenim  između  organa  BiH  i  međunarodne  zajednice  na
sastancima Vijeća za provedbu mira, održanim u julu ove godine
i ponovo prošle sedmice.

Ove  reforme  su  ključ  za  privlačenje  stranih  investicija,
akumuliranje  bogatstva  i  stvaranje  novih  radnih  mjesta,
uređenje političke scene u BiH i stvaranje efikasnog pravnog
sistema  u  koji  će  i  poslovni  ljudi  i  građani  imati  puno
povjerenje.

Ako  političari  prihvate  provođenje  ovih  reformi,  sljedeće
vlasti BiH imat će mandat da provode politiku koja će ovu
zemlju postaviti na samoodrživ put ka Evropi i prosperitetu. 
Ali oni moraju postići rezultate.  Onda će se ova politika
moći pretočiti u program rada koji će parlamentarnu prepirku
zamijeniti donošenjem zdravih zakona koji će biti u korist
običnog naroda.

Da naglasim, samo reforma neće BiH učiniti bogatom zemljom. 
Ali reforma je važna jer pravim zakonima može se stvoriti
prostor unutar kojeg poduzetnici mogu stvarati vrijednosti i
otvarati radna mjesta, u kojem pošteni suci i policajci mogu
uklanjati lopove sa javnih pozicija, na visokom ili niskom
nivou, i poslati ih iza rešetaka. 



Krajnji ishod je sljedeći: ne možemo provesti reformu ako
nemamo reformatore na vlasti.

Ovim izborima može se otvoriti nova stranica.  Pomoću njih
može se doći do novih lidera koji mogu sarađivati jedni sa
drugima, koji mogu sarađivati sa građanima ove zemlje, sa
nastavnicima  i  seljacima  i  poduzetnicima  i  radnicima  i
ljekarima i inženjerima i trgovcima.  Pomoću njih se može doći
do lidera koji mogu sarađivati sa međunarodnom zajednicom tako
da BiH može iskoristiti sve prednosti koje proizlaze iz punog
članstva u evropskoj porodici država. 

Ne smijemo dopustiti da BiH ostane po strani. 

I stoga od vas tražim dvije stvari.

Provo, glasajte.  Vaš glas hoće odlučiti o rezultatu.

Drugo, glasajte za reformu.

Nakon 5. oktobra treba da ubrzamo kurs reforme, ako ne želimo
da BiH ostane po strani.   One koji će htjeti prepriječiti put
reformi treba skrenuti na drugi kolosijek.  Treba da počnemo
graditi  onu  budućnost  kakvu  žele  građani  ove  zemlje,  s
povjerenjem i kreativnošću.

Prvi  korak  se  mora  poduzeti  u  subotu.   Taj  korak  morate
poduzeti vi, građani Bosne i Hercegovine.  Vi imate moć da od
političara tražite odgovornost i da ih primorate da rade na
dobrobit svih građana ove zemlje, a ne za sebe same.  Ovi
izbori se prije svega tiču budućnosti.  Tiču se reformi koje
su potrebne ovoj zemlji ako želite da vaša djeca imaju priliku
da iskoriste mogućnosti i prosperitet koji donosi Evropa. 

Ja ne mogu obećati da će reforme ići lako.  Ali vam mogu
obećati, ako u subotu budete glasali za reforme, da ću zajedno
sa vašim organima vlasti raditi i dan i noć na tome da ih
provedemo.

Put  BiH  do  Evrope  počinje  vašim  izlaskom  na  birališta  u



subotu.


